
IQTISODIY O‘SISH VA KAPITALDAN SAMARALI FOYDALANISHNI 

OPTIMALLASHTIRISH YO‘NALISHLARI 

 

НАПРАВЛЕНИЯ ОПТИМИЗАЦИИ ЭКОНОМИЧЕСКОГО РОСТА И 

ЭФФЕКТИВНОГО ИСПОЛЬЗОВАНИЯ КАПИТАЛА 

 

DIRECTIONS FOR OPTIMIZING ECONOMIC GROWTH AND EFFICIENT USE OF 

CAPITAL 

 

Madrahimov Ulug‘bek Abduxalilovich  

iqtisodiyot fanlari doktori, professor  

 

Annotatsiya 
Maqola iqtisodiy o‘sishni optimallashtirish va kapitaldan samarali foydalanish yo‘nalishlarini 

tahlil qilishga bag‘ishlangan. Kapital samaradorligini oshirish mexanizmlari va investitsiyalarning 

iqtisodiy barqaror rivojlanishga ta’siri ko‘rib chiqilgan va amaliyotga yo‘naltirilgan tavsiyalarga 

alohida e’tibor berilgan. 

Kalit so‘zlar: Iqtisodiy o‘sish, Kapital samaradorligi, Investitsiya, Iqtisodiy barqarorlik, 

Optimallashtirish, Moliyaviy boshqaruv, Resurslarni taqsimlash, Mehnat unumdorligi 

 

Статья посвящена анализу направлений оптимизации экономического роста и 

эффективного использования капитала. Рассматриваются механизмы повышения капиталовой 

эффективности и влияние инвестиций на устойчивое экономическое развитие, с особым 

вниманием к практическим рекомендациям. 

Ключевые слова: экономический рост, эффективность капитала, инвестиции, 

устойчивое развитие, оптимизация, финансовое управление, распределение ресурсов, 

производительность  

 

The article is devoted to analyzing ways to optimize economic growth and the efficient use of 

capital. Mechanisms for increasing capital efficiency and the impact of investments on sustainable 

economic development are examined, with particular attention given to practical recommendations. 

Keywords: еconomic growth, capital efficiency, investment, sustainable development, 

optimization, financial management, resource allocation, productivity. 

 

Zamonaviy makroiqtisodiy sharoitda iqtisodiy o‘sishning tarkibiy omillarini chuqur tahlil qilish 

- xususan, kapital omilining ta’sirini aniqlash - ilmiy jihatdan dolzarb masalalardan biridir. Kapital 

omili ishlab chiqarish vositalarining samarali foydalanilishi, texnologik yangilanishlar, investitsion 

faollik va asosiy fondlarning qayta ishlab chiqarilishi orqali iqtisodiy tizimning barqaror 

rivojlanishini ta’minlaydi. O‘zbekiston iqtisodiyotida sanoatni modernizatsiyalash, infratuzilmani 

yangilash va yuqori qo‘shilgan qiymatli mahsulotlar ishlab chiqarishga yo‘naltirilgan siyosat 

sharoitida kapital omilining miqdoriy va sifat jihatlarini chuqur o‘rganish alohida ahamiyat kasb 

etadi. Shu bois, mazkur tadqiqot kapital samaradorligini oshirish mexanizmlarini ishlab chiqish, 

investitsion resurslardan foydalanishning optimal yo‘llarini aniqlash hamda iqtisodiy o‘sish modelini 

takomillashtirishga qaratilgan. 

Iqtisodiy o‘sish va kapital samaradorligi masalalari har bir mamlakat iqtisodiy rivojlanishining 

muhim tarkibiy qismi hisoblanadi. Kapital resurslaridan samarali foydalanish mamlakatning yalpi 

ichki mahsulotini oshirish, ishlab chiqarish quvvatlarini kengaytirish va ish bilan bandlikni 

ta’minlashda hal qiluvchi rol o‘ynaydi. O‘zbekistonda oxirgi yillarda iqtisodiy islohotlar, 

investitsiyalar hajmining oshishi va ishlab chiqarish modernizatsiyasi orqali iqtisodiy o‘sish sur’atlari 

sezilarli darajada yaxshilangan. Shu bilan birga, kapitalning samarali taqsimlanishi va o‘z vaqtida 

investitsiyalarning yo‘naltirilishi barqaror o‘sish va iqtisodiy raqobatbardoshlikni shakllantirishga 

asos bo‘ladi. 

Kapital samaradorligini oshirish bir necha jihatlar bilan izohlanadi. Birinchidan, O‘zbekiston 

iqtisodiyoti sanoat va xizmat ko‘rsatish sohalarida rivojlanmoqda va ushbu sohalarda qo‘shimcha 

ishlab chiqarish quvvatlarini yaratish uchun kapital sarmoyalari talab etiladi. Ikkinchidan, ichki va 

xorijiy investitsiyalarni samarali boshqarish orqali yalpi talab va taklifni uyg‘unlashtirish, ishlab 

chiqarish zaxiralarini to‘g‘ri taqsimlash hamda inflyatsiya va resurslarning yetishmovchiligi kabi 

makroiqtisodiy muammolarni kamaytirish mumkin. Uchinchidan, kapitalning samarali ishlatilishi 

texnologik yangilanishlar, mehnat unumdorligi va iqtisodiy samaradorlikni oshirishga xizmat qiladi, 

bu esa mamlakatning uzoq muddatli iqtisodiy barqarorligini ta’minlaydi. 

Kapitaldan samarali foydalanishni optimallashtirish yo‘nalishlari quyidagi asosiy strategik 

choralarga bog‘liq bo‘lib, ular ishlab chiqarish va infratuzilma sohalariga investitsiyalarning 

maqsadli yo‘naltirilishi, ilmiy-texnikaviy yangilanish va modernizatsiya, ishbilarmonlik muhitini 

yaxshilash hamda moliyaviy resurslardan foydalanish samaradorligini oshirish. Shu bilan birga, 

investitsiyalarni baholashda ularning iqtisodiy barqarorlik va o‘sish sur’atlariga ta’siri, shuningdek, 

sektorlararo balansni saqlash muhim ahamiyatga ega. 

Shu nuqtai nazardan, iqtisodiy o‘sish va kapitaldan samarali foydalanishni optimallashtirish 

O‘zbekiston iqtisodiyotining raqobatbardoshligini oshirish, ichki va tashqi talabni uyg‘unlashtirish 

hamda milliy iqtisodiy siyosatning strategik maqsadlarini amalga oshirishda muhim ahamiyatga ega.  

Iqtisodiy o‘sishning asosiy omillaridan biri kapital qo‘yilmalar yoki investitsiyalar darajasidir. 

Investitsiya darajasini oshirish va sur’atini tezlashtirish uchun mamlakatda maqbul investitsiya 

muhitini ta’minlash talab etiladi. Investitsiya muhitiga ta’sir etuvchi omillar iqtisodiy, ijtimoiy va 

siyosiy omillarga bo‘linadi. 

Investitsiya faoliyati uchun qulay muhitni ta’minlovchi asosiy omil siyosiy tizimdir. U 

investitsiya jarayonlarini amalga oshirish, ularni tartibga solish va rag‘batlantirishni ta’minlovchi 

huquqiy-me’yoriy bazani o‘z ichiga oladi. Shuningdek, siyosiy tizim iqtisodiy va ijtimoiy omillarni 

samarali ishlashini ham ta’minlaydi. 

Investitsiya muhitiga ta’sir etuvchi iqtisodiy omillar zamirida asosiy kapitalning hajmi va holati 

yotadi. Iqtisodiy omil ijtimoiy omil bilan chambarchas bog‘liq bo‘lib, ijtimoiy omil ish bilan bandlik 

darajasi, aholi turmush darajasini oshirish va mehnatga bo‘lgan rag‘batlantirish mexanizmlarini o‘z 

ichiga oladi. Umumiy holda ijtimoiy omillar – mehnat omili sifati, uning aqliy va jismoniy 

salohiyatini shakllantirishga qaratilgan tadbirlar va rag‘bat tizimidan iboratdir. 

Albatta, kapital omilini harakatga keltiruvchi asosiy kuch inson kapitalidir. Mehnat malakasi 

investitsiyalardan samarali foydalanishda muhim o‘rin tutadi, ya’ni uning holati bilan investitsiya 

darajasi o‘rtasida to‘g‘ri bog‘liqlik mavjud. Inson kapitali iqtisodiy o‘sishning asosiy omili 

hisoblanadi. Uning ishlab chiqarishdagi ulushi qanchalik yuqori bo‘lsa, jamg‘arilgan inson kapitali 

unumdorligi shunchalik oshadi, o‘qishga ko‘p vaqt sarflanadi va bu ishlab chiqarishning tez o‘sishiga 

olib keladi. 

Mehnat omili sifatini oshirish uchun quyidagilarni amalga oshirish lozim: 

 ishlab chiqarishga innovatsion jarayonlarni keng tatbiq etish orqali kadrlar salohiyatini 

oshirish; 

 ixtirolarni ishlab chiqarishga joriy etish tizimini takomillashtirish orqali intellektual 

salohiyatni rag‘batlantirish; 

 ishlab chiqarishda, xususan real sektor iqtisodiyotida yetakchi olimlar ishtirokida ilmiy 

guruhlar tashkil etish va ularning faoliyatini maqsadli shakllantirish; 

 ishlab chiqarish jarayonida ustoz-shogird tizimini joriy etish va shogirdlar tarbiyasi asosida 

“ustoz”larni moddiy rag‘batlantirish; 

 fan va ishlab chiqarish bog‘lanishini kengaytirish; 

 ishlab chiqarishga innovatsiyalarni joriy etish hisobiga sarflanadigan mablag‘larni soliqdan 

ozod qilish; 

 mehnat sharoiti va rag‘batlantirish mexanizmlarini takomillashtirishga qaratilgan chora-

tadbirlarni kengaytirish hamda xarajatlar uchun soliq imtiyozlarini berish, ya’ni korxonalarda 

ijtimoiy infratuzilmani rivojlantirish. 

O‘zbekistonda investitsiya muhitini takomillashtirishda xududiy xususiyatlarni hisobga olgan 

holda chora-tadbirlar ishlab chiqish lozim. Ishlab chiqarish omillari ko‘p joylashgan hududlarda 

mehnat talab faoliyat turlarini kengaytirish, mehnat omili kam hududlarda esa kapital talab qiluvchi 

ishlab chiqarishni rivojlantirishga e’tibor qaratish zarur. 

So‘nggi yillarda O‘zbekiston iqtisodiyotiga kiritilayotgan investitsiyalar hajmi muntazam 

ravishda oshib bormoqda. 1996–2023-yillar davomida asosiy kapitalga investitsiyalar jami 322,6% 

ga o‘sgan bo‘lsa, yaratilgan YAIM faqat 165,7% ga oshgan. Ushbu ma’lumotlar investitsiya faolligi 

va iqtisodiy o‘sish o‘rtasidagi nomuvofiqlikni ko‘rsatadi: investitsiyaning o‘rtacha yillik o‘sish sur’ati 

11,5% ni tashkil qilgan bo‘lsa, iqtisodiy o‘sish sur’ati 5,9% ni tashkil qilib, investitsiya hajmi YAIM 

o‘sishidan 1,94 marta ortda qolgan. Bu esa kapitaldan foydalanish samaradorligining pastligini va 

iqtisodiy o‘sishga kiritilgan har bir investitsiya birligining samaradorligi yetarli darajada emasligini 

bildiradi. 

2024-yil misolida, mamlakat iqtisodiyoti sezilarli o‘sish ko‘rsatdi: Yalpi ichki mahsulot (YIM) 

real narxlarda 6,5% ga oshdi. Shu yil mobaynida asosiy kapitalga investitsiyalar 27,6% ga o‘sdi va 

ularning 32,8% markazlashtirilmagan investitsiyalar hissasiga to‘g‘ri keldi, ya’ni jami 

investitsiyalarning 90% dan ortig‘ini tashkil etdi. Ushbu ko‘rsatkichlar investitsiya hajmining 

kengayib borayotganini va iqtisodiy o‘sishga kapitalning sezilarli ta’sir ko‘rsatayotganini tasdiqlaydi. 

Shu bilan birga, mamlakatda iqtisodiy o‘sishni ta’minlash uchun har bir 1% o‘sish uchun 1,94% 

investitsiya ishlatilgani, optimal sharoitda esa bu ko‘rsatkich 1,5% ga teng bo‘lishi mumkinligi, 

kapital omilidan foydalanish samaradorligining pastligini ko‘rsatadi. 

Investitsiyalarning samaradorligini oshirish va kapitaldan maksimal foydalangan holda 

iqtisodiy o‘sishni ta’minlashda bir qancha ichki va tashqi omillar muhim rol o‘ynaydi. Ichki omillar 

qatoriga quyidagilar kiradi: korxona o‘z mablag‘larini samarali boshqarishi, ishlab chiqarish 

quvvatlarini optimallashtirish, texnologik yangilanishlarni tatbiq etish, mehnat unumdorligini 

oshirish va resurslarni to‘g‘ri taqsimlash. Tashqi omillar esa xorijiy investitsiyalar oqimi, global 

iqtisodiy sharoit, tashqi talab va moliyaviy bozorlardagi barqarorlik bilan bog‘liq. 

O‘zbekiston sharoitida milliy investitsiyalar tarkibi muhim ahamiyatga ega. Hozirgi vaqtda 

korxona o‘z mablag‘lari ulushi 32% ni tashkil etsa, ushbu ko‘rsatkichni 50% ga yetkazish orqali ichki 

resurslardan samarali foydalanish va iqtisodiy o‘sishni barqarorlashtirish mumkin. Shu bilan birga, 

xorijiy investitsiyalarning, xususan, to‘g‘ridan-to‘g‘ri xorijiy investitsiyalar ulushini oshirish 

iqtisodiyotga yangi texnologiyalar, boshqaruv tajribasi va qo‘shimcha kapital oqimini jalb qilish 

imkonini beradi. 

Shunday qilib, investitsiyalarning samaradorligini oshirish va kapitaldan optimal foydalanish 

yo‘nalishlari iqtisodiy o‘sish sur’atlarini yaxshilash, YAIMni oshirish va ichki hamda tashqi talabni 

uyg‘unlashtirish orqali mamlakatning uzoq muddatli barqarorligini ta’minlashda strategik 

ahamiyatga ega. Ushbu jarayonda ichki korxona mablag‘lari va xorijiy investitsiyalarni balansli 

boshqarish, kapitalni samarali taqsimlash, texnologik yangilanish va ishlab chiqarish quvvatlarini 

kengaytirish kabi omillar asosiy rol o‘ynaydi. 

Shunday qilib, mamlakatda makroiqtisodiy siyosatning uzoq muddatli samaradorligini 

ta’minlash uchun uy xo‘jaliklarida talabni oshirish choralarini amalga oshirish zarur: 

1. Kapital samaradorligini oshirish 

 Iqtisodiy o‘sish sur’atlarini yaxshilash uchun har bir 1% YAIM o‘sishi uchun investitsiya 

hajmini optimallashtirish zarur.  

 Kapitalni sektorlar bo‘yicha optimallashtirilgan taqsimlash orqali ishlab chiqarish 

quvvatlarini maksimal darajada ishga solish va resurslarni samarali boshqarish mumkin. 

2. Investitsiya manbalarini diversifikatsiya qilish 

 Ichki korxona mablag‘lari ulushini 32% dan 50% gacha oshirish orqali ichki resurslardan 

samarali foydalanishni rag‘batlantirish. 

 Xorijiy investitsiyalar, xususan to‘g‘ridan-to‘g‘ri xorijiy investitsiyalar ulushini oshirish 

orqali mamlakatga yangi texnologiyalar, boshqaruv tajribasi va qo‘shimcha kapital oqimini jalb 

qilish. 

3. Texnologik modernizatsiya va innovatsiyalarni rag‘batlantirish 

 Yangi texnologiyalar va ishlab chiqarish innovatsiyalarini joriy etish orqali mehnat 

unumdorligini oshirish va kapital samaradorligini kuchaytirish. 

 Sanoat va xizmat ko‘rsatish sohalarida ilg‘or texnologiyalarni kengaytirish, ishlab chiqarish 

jarayonlarini avtomatlashtirish. 

4. Investitsiya monitoringi va baholash tizimini kuchaytirish 

 Investitsiyalarning iqtisodiy samaradorligini muntazam monitoring qilish va olingan 

natijalarni YAIM o‘sish sur’ati bilan taqqoslash. 

 Loyihalarni ilg‘or baholash metodlari (NPV, IRR, iqtisodiy samaradorlik ko‘rsatkichlari)ni 

tatbiq etish orqali resurslardan optimal foydalanish. 

5. Makroiqtisodiy barqarorlikni ta’minlash 

 Pul-kredit va fiskal siyosatni investitsiya faolligi bilan uyg‘unlashtirish, inflyatsiya va tashqi 

iqtisodiy tebranishlardan keladigan salbiy ta’sirlarni kamaytirish. 

 Ichki talabni rag‘batlantiruvchi siyosatlar va davlat tomonidan qo‘llab-quvvatlanadigan 

investitsiya dasturlari orqali iqtisodiy o‘sishni barqarorlashtirish. 

6. Sektorlararo balansni saqlash 

Sanoat, qishloq xo‘jaligi va xizmat ko‘rsatish sohalarida investitsiyalarning teng taqsimlanishi 

orqali yalpi ishlab chiqarish va ish bilan bandlikni oshirish. 

Resurslarning ortiqcha markazlashishi yoki noto‘g‘ri yo‘naltirilishi natijasida yuzaga keladigan 

samaradorlik pasayishini oldini olish. 

